
Shri Keshavaraja Ashtakam

శ్రీకేశవరాజాష్టకమ్ 

కశబ్దవాచ్యో  కథితో విధాతా స్యాదీశశబ్దేన  హరో వికర్తా ।
తౌ ద్వౌ స్వశక్త్యా వశత్యతన్ద్రః  స కేశవోఽత్ర ప్రథితోఽస్త్యుపేన్ద్రః   ॥ ౧॥
చతుర్భుజైః  సాయుధభూషణాఢ్యైర్యో  లోకపాలైరివ  యుక్ప్రభాఢ్యైః  ।
జయత్యజస్రం  నిజపా వినిద్రః  స కేశవోఽత్ర ప్రథితోఽస్త్యుపేన్ద్రః   ॥౨॥
పీతామ్బరాలఙ్కృతచారుదేహః కిరీటకేయూరధరో విమోహః ।
భృత్యావనేయోఽనిశమస్తతన్ద్రః  స కేశవోఽత్ర ప్రథితోఽస్త్యుపేన్ద్రః   ॥ ౩॥
కల్పాన్తమేఘద్యుతిగర్వహర్త్రీ యస్య ద్యుతిః స్వాన్తరహర్షదాత్రీ  ।
బిభాతి లావణ్యనిధిః సుధీర్యః స కేశవోఽత్ర ప్రథితోఽస్త్యుపేన్ద్రః   ॥ ౪॥
మహావిభూతిర్జగతీహ  దాసీ-భూతామరస్త్రీరపి  యస్య దాసీ ।
పదస్య నిత్యం ధృతహాసముద్రః  స కేశవోఽత్ర ప్రథితోఽస్త్యుపేన్ద్రః   ॥ ౫॥
యోనామదేవస్య దృష్టాం  సుభకిన్త జ్ఞాత్వాఽపి  బాలస్య ముదే హి దుగ్ధమ్  ।
శిలాత్మనాపీహ పపౌ సుభద్రః  స కేశవోఽత్ర ప్రథితోఽస్త్యుపేన్ద్రః   ॥౬॥
యోదేశికస్యాపి తరాం సుభక్త్యా తుష్టో మహాత్మా తదధీన ఆస ।
తద్వంశజేభ్యోఽప్యధునా వితన్ద్రః  స కేశవోఽత్ర ప్రథితోఽస్త్యుపేన్ద్రః   ॥ ౭॥
ప్రసీద  మే కేశవ దీనబన్ధో ప్రసీద  మే కేశవ చార్తబన్ధో ।
బన్ధోచ్ఛిదార్యోఽసి  కృపాసముద్రః  స కేశవోఽత్ర ప్రథితోఽస్త్యుపేన్ద్రః   ॥౮॥
ఏవం స్తుతోఽష్టభిర్హృద్యైః    పద్యైః  పాతు న ఆర్తిహా ।
మహాత్మా వాసుదేవేన యతినాఽస్తు భవార్తిహా ॥౯॥
ఇతి శ్రీవాసుదేవానన్దసరస్వతీవిరచితం   కేశవరాజాష్టకం  సమ్పూర్ణమ్  ।

